
EUROPA'REN ETORKIZUNAREN eta ben bakar, zer? 
IKUSPIDEA 

IZKUNTZEN ALDE BEGIRATUZ 
Aurretiko zenbakian azaldu nituan Europaren alkar-

tzeari buruzko zenbait prolema, eta etorkizunezko Europa 
orretan izkuntzen auzia da, politiku ta ekonomiku auziekin 
batean, zer ikusi aundia duana. Izkuntzeri buruzko arloak 
dituan korapilloak ere erabagi bearrezkoak dira Europaren 
alkartasunerako. Ez da auzi gaitza, borondate onez dana 
lortzen dalako gizonon artean. Bairia, ori; borondate 
onez! Ori gabe ez dago ezer egiterik giza-jendearen artean. 
Ortarako, nere ustez, asierako «paneuropa»-ren idea zaa-
rrari eutsi bearko zaio, aberri bakoitzak bere izkuntza eta 
beste bat ofizialki Europa erresuma orokorrerako. Au da, 
bakoitzak berea ta orrez gaiñera bat guzientzat, Guzion-
tzako bat ori, ondo izango litzake Esperantoa. Baiña teori 
orren nekeak datoz izkuntza txikiak bakarrik artzen dute-
lako ontzat. Zergaitik, aunditasunean indartsu diran iz-
kuntzak eta zientzietan eta teknikan indartsu diranak des-
preziatzen dute Esperantoa, menperatzen dituzte txikiak 
eta menperatu nai dute alkar. 

Etorkizunean errez igarri ditzake, naiko segurantzire-
kin, izkuntzen biolojikazko lege zaarra nausituko dala; au 
da: besteak menderatu ta irentsi zientzia ta teknikazko 
kulturan nausi diranak. Alemana, inglesa (USA-ren lagun-
tzarekin) eta rusoa nausitzen joango dira. Fisikako teore-
ma berriak eta filosofiako aburu berriak sortzen dituzte-
nak joango dira goruntza eta gaiñerakoak beruntza. 

Argi nabaitzen da latiñetikako izkuntzen gainbera, sa-
jonarren goratzearekin. Gertabide berezia da zibilizazioen 
kondairan. etorkizunezko kulturaren buru diran izkuntzak 
besteen gain jartzea. 

Izan ditezke gora-berak, gerragaitik, ekonomiagaitik, ja-
kintzaren babesean sortu ditekean aurrerapenezko asmake-
taren gaitik eta abar. Baiña, Europan, altura onetan, ne-
kez gertatu ditzake bide oien suertea aldatuko duen ezer. 

Izkuntzak kulturaren aldetik dituzten balioak salbatu-
ko badira, ta luzarora arrisku berean daude orain menpe-
ratzeille diran frantsesa eta gaztelera ere (menderatuen 
arrangurak uxatzeaz bat, iñolaz lagunduko ez dualako Eu-
roparen alkartasun bearrari umilduen pozik-ezak), denbo-
raz jarri bear litzake UNESCO-ak eskeiñitako asmoa, 
Jaiot-izkerak erabiltzea ikastoletan (1954-an argitaratua). 
Bear bada aurrerapen aundi bat izango litzake Europako 
izkuntzen salbaziorako ta izkuntzeri buruzko auziak era-
bagitzeko. 

Gerorako ikuskizuna ain ageri da aldakorra, gauza oie-
tan adierazi besterik ezin genezake egin, etorkizuna nora 
dijoan ere igarri ezinik, mente onen era beti berri ta beti 
aldakorrean. 

Kondairan, Frantzia agiri zaigu estadurik zentralistee-
na, baiña azken aldi onetan aldatzen ari da bere jokabidea. 
1951-garren urtean jarri zuan Deixionne legea, eskoletan 
jaiot-izkuntza erakustea uzten duana. Baiña, eragozpen as-
ko izan ditu maixu ta maistrak erresumetako izkuntzak ez 
zekitelako. Beraz, Frantsiako gobernuak zerbait egin bea-
rraren kezka erakutsi badu ere, Deixione legea erdi utsean 
gelditu da. Orain, A. Chamson (Frantses Akademiakoa) 
«Conseil National de défense des Langues et Cultures Ré-
gionales»-aren presidenta ari da irugarren izkuntza bezela 
batxilerrean sartu nairik bost izkuntza: occitana, euskera, 
bretona, corsesa eta catalana. Bakoitzaren kultura eta li-
teratura asinaturatzaz jarriaz. Azken elekzioak aurretik, 
agoz, zenbait eskeintza agindu ere bai, baiña elekzio ondo-
rean itzak itz utsean gelditu zaizkie. Itz-utsa, gezur-utsa. 
Baiñak zerbait egin bearra du, geroa illunagoa arkitu nai 
ez badu. 

Frantsiak ere bere barnean badu arrangurarik aski. Pro-
lema geroago ta biziago du. Izan ere, auzi zarra, auzi txa-
rra. Ikusi besterik ez dago joan zan udaran Michel Legris-
ek «Le Monde"-n Les parles maternels en France izenbu-
ruz argitaratu zituan artikuluak. Oraintxu, berriz, Paul 
Sérant-ek argitaratu du liburu bat La France des minorités 
izenekoa, estalduta zeuden zauriak azalduaz, bertan min-
tzo da Flamanak, Bretoinak, Euskaldunak, Otzitanoak, 
Korzak, Alzazianoak eta Lorrenak dituzten prolemeri bu-
ruz. Beraz, auzi oien aurrean ez du lo artzerik. Zalantza 
gabe, Europaren etorkizunean zer ikusi aundia dute adie-
razpen oiek. Eta izango al dira Europaren alkartasunerako, 
erri txiki ta aundi, guziak aintzat arturik. 

Suizak aspaldi danik aukeratu zuan politika era ori, ta 
Europan ez da beste estadu bat bera bezela milla urtean 
bere barnean pakea izan duanik. Ta, ez gaiñera sasi-pakea. 
Izan ere, Suizan zear ibilli nintzanean konturatu bai nin-
tzan emen utopiatzat joten dan politika an egizko bizitza 
moldea dala. Alemania eta Errusiarentzat ere ez da gauza 
berria federaziozko estadua. Ta Suiza bezin ongi antolatua 
ez badute ere, beren kezkak ortaratu dirala ez dago duda-
rik. Gerrate ondoreneko Italiak ere Jokera ori daroa. Beste 
alde batetik, batez ere Europak berak (Europako auzia 
bakarrik ez bada ere) agiri bizian dituan prolemak aintzat 
arturik mintza zan Joanes XXIII-garrena Pacem in Terris-
en minorien alderako errespetua eskatzen zuanean. Ogei-
garren mendeko gizon kontzientziak orrela eskatzen bai 
du gizonak gizonarentzat eta erriak errientzat errespetua 
ta laguntza. 

Estadu federatuak uzten bai dute, beren bizitza ba-
rruan, erri txikien izakera ta izkuntza, bizi ez-ezik, indar-
tzea ta obetzea guzien onerako. Ta era orrek darama es-
tadu baten barneko erri desberdiñak alkarganako maitasu-
nez ta laguntzaz jartzeko bidea. Alkartasunez lotzera eta 
ez derrigorrezko indarrez lotzera. Gaurko konzientziaren 
errazoia ez bai dago txiki izatean edo aundi izatean (ani-
malien artean edo animaliak bezela portatzen diran gizo-
nen artean izan ezik). 

Europan, bere onerako, erriak eta gizonak geroago ta 
alkartasunagoan bizi bearra dute. Adierazi degun bezela 
(ikusi aurretiko Z. ARGIA-an lan onen asiera), bere eko-
nomiak eskatzen du orrela. Ta, ekonomiak esaten degu-
nean, bizi moldeak esan nai du. Guziori dagokiona da. Eta 
une larri onetan errazoizko salbazio bakarra da orrela jo-
katu bearra. Europa alkartu bat gizonak eta erriak beren 
jatorrizko etnia baloreak ontzat arturik, bakoitzaren sen-
tipen eta pentsaerak errespetatuz eta errespetatu eragiñaz. 
Ori bai da bere errazoizko izaera. Guziok gera Europa, eta 
norperekeriak alde batera utziaz, bakoitzak berari dagokion 
lekutik eta girotik, denok landu bear degu goratzea, gu-
ziok anaiki bilduko gaituan Europa lortzeko. 

